Песнопения часов, бываемых в навечерии Просвещения


Час первый


Псалом Давидов 5: Глаголы моя внуши, Господи, разумей звание мое: Псалом 22: Господь пасет мя, и ничтоже мя лишит: Псалом 26: Господь просвещение мое и Спаситель мой, кого убоюся:


Тропарь, глас 4: Возвращашеся иногда Иордан река милотию Елиссевою вознесшуся Илии, и разделяхуся воды сюду и сюду, и бысть ему сух путь иже мокрый, во образ воистинну крещения, имже мы текущее жития преходим шествие: Христос явися во Иордане, освятити воды.


Таже тропари сия, глас 8. Днесь вод освящается естество, и разделяется Иордан, и своих вод возвращает струи, Владыку зря крещаема.


Яко человек на реку пришел еси Христе Царю, и рабское крещение прияти тщишися Блаже, от Предтечеву руку, грех ради наших, Человеколюбче.


Ко гласу вопиющаго в пустыни, уготовайте путь Господень, пришел еси Господи, зрак рабий приим, крещения прося, не ведый греха. Видеша тя воды и убояшася; трепетен бысть Предтеча, и возопи глаголя: како просветит светильник Света; како руку положит раб на Владыку; освяти мене и воды Спасе, вземляй мира грех.


И чтения. По  Отче наш: кондак, глас 4:


Во струях днесь иорданских быв Господь, Иоанну вопиет: не убойся крестити Мя, спасти бо приидох Адама первозданнаго.





Час третий


Псалом 28: Принесите Господеви сынове Божии, принесите Господеви, сыны овни: Псалом 41: Имже образом желает елень на источники водныя, сице желает душа моя к Тебе, Боже: Псалом 50: Помилуй мя, Боже:


Тропарь, глас 8: Предтечи и Крестителя и пророка, и паче всех почтена пророк, трепеташе ныне рука десная, егда виде Тебе Агнца Божия, очищающаго миру согрешения, и подвигом одержимь вопияше: не смею прикоснутися, Слове, верху Твоему. Сам мя освяти, и просвети Щедре, Ты бо еси Живот и Свет, и Мир мiрови. 


Таже тропарь, глас 4: Троица Бог наш, Себе нам днесь нераздельно яви: ибо Отец явленным свидетельством сродства возгласи: Дух же голубиным образом сниде с небес: Сын пречистый верх Свой Предтечи приклони, и крещься человечество от работы избави, яко Человеколюбец.


Глас 5: Грядый с плотию ко Иордану Господи, креститися хотя во образе человека Животодавче, да прельстившихся нас яко благоутробен, всякия козни и сети змиевы избавив просветиши, от Отца свидетельствуемь: Божественный же Дух голубиным видом Тебе предста: но всели в душы наша Того, Человеколюбче.





Час шестый


Псалом 73: Вскую, Боже, отринул еси до конца: Псалом 76: Гласом моим ко Господу воззвах, гласом моим к Богу, и внят ми: Псалом 90: Живый в помощи Вышняго:.


Тропарь, глас 8: Тако глаголет Господь ко Иоанну: пророче, гряди крестити Мене, тебе создавшаго, и просвещающаго благодатию, и очищающаго всех: прикоснися божественному Моему верху, и не усумнися. Прочее остави ныне, ибо исполнити приидох правду всякую. Ты же не усумнися отнюд, ибо таящагося в водах борителя, князя тьмы тщуся погубити, избавляя мир от его сетей ныне, подая яко Человеколюбец живот вечный.  


Таже, глас 6: Днесь псаломское пророчество конец прияти спешит: море бо, рече, виде и побеже, Иордан возвратися вспять, от лица Господня, от лица Бога Иаковля, пришедша от раба прияти крещение: яко да и мы идольския лести измывшеся нечистоты, просветимся душами Его ради.


Глас 5: Что возвращаеши твоя воды, о Иордане; что воспящаеши струи, и не преходиши еже по естеству хождение; не мощно ми терпети, рече, огня поядающаго мя. Удивляюся и ужасаюся крайнему схождению: яко не обыкох Чистаго измывати, ни навыкох Безгрешнаго отирати: но оскверненныя сосуды очищати, терния попаляти ми согрешений учит, иже во мне крещаемый Христос. Иоанн свидетельствует ми глас слова, вопия: се Агнец Божий вземляй грехи мира. Тому вернии возопиим: явлейся Боже в наше спасение, слава Тебе.





Час девятый


Псалом 92: Господь воцарися, в лепоту облечеся: Псалом 113: Во исходе Израилеве от Египта, дому Иаковля из людей варвар: Псалом  85: Приклони, Господи, ухо Твое, и услыши мя:


Тропарь, глас 7: Ужас бе видети, небеси и земли Творца на реце обнажшагося, и крещение от раба за наше спасение приемлющаго, яко раба, и лицы ангельстии дивляхуся, страхом и радостию. С нимиже покланяемся Тебе, спаси нас Господи.  


Таже, глас 2: Егда к себе грядуща предтеча Господа славы, вопияше, зря: Сей Избавляяй мира прииде от истления: Сей избавляет нас от скорби: Сей согрешений оставление дарует яко Бог на земли, от Девы Чистыя прииде милости ради, и вместо рабов, сыны Божия соделовает: вместо же тмы, просвещает человечество водою божественнаго крещения Его. Прочее приидите, согласно Того да  славословим, со Отцем и со Святым Духом.


Таже канонарх, став среди церкве, прочитает стихиру сию, глас 5:


Руку твою прикоснувшуюся пречистому верху Владычню, с неюже и перстом Того нам показал еси, воздежи о нас к Нему, Крестителю, яко дерзновение имея много: ибо болий пророк всех от Него свидетельствован еси. Очи же твои паки Всесвятаго Духа видевшыя, яко в виде голубине сошедша, воздвигни к Нему Крестителю, и милостива нам соделай: и прииди стани с нами, запечатаяй пение, и предначинаяй торжество.


